
Глыбокае адчуванне невыразнага: Леанід Галубовіч. «Паэзія»

Мэта ўрока: дапамагчы вучням зразумець мнагазначнасць паняцця «паэзія», асэнсаваць сродкі мастацкай выразнасці ў вершы, паглыбіць веды вучняў аб выхаваўчай ролі паэтычных твораў.

Эпіграфам да ўрока можна ўзяць словы англійскага паэта-рамантыка П. Шэлі: «Паэзія - помнік, у якім увасоблены лепшыя і найбольш шчаслівыя імгненні самых лепшых і найчаслівейшых розумаў».

Пачынаецца ўрок з праверкі дамашняга задання. Настаўнік выклікае двух-трох вучняў, якія творча пераказваюць артыкул падручніка, зачытваюць падрыхтаваныя выказванні і вершы. Потым прапануе класу ацаніць, чый пераказ лепшы і чаму.

Наступны этап урока дапаможа падрыхтаваць вучняў да ўспрымання верша Л. Галубовіча «Паэзія». Настаўнік выклікае вучняў, якія падрыхтавалі паведамленні пра лірыку і паэзію.

Потым чытаецца верш Адама Глобуса, у якім даецца аўтарскае азначэнне лірыкі.

Лірыка

Лірыка - гэта касмічная станцыя,
Здатная ажыццявіць узнясенне,
Вылепленая з пялёсткаў акацыя,
Клямка, намацаная ў цёмных сенцах,
Рытмамі створаная дэкарацыя.
Для азарэння і ўваскрасення,
Дадзеныя на хвіліну вакацыі,
Ліпеньскі водар асфальту і сена...
Ціхая лірыка - гэта прасветленасць,
Згубленая на імгненне акрэсленасць,
Сонечны зайчык на страчаных весніцах...
Сціплая лірыка - гэта мелодыя,
Формула, ўтвораная асалодаю,
Хлопчыкам выштукаваная лодачка...
♦
Што ж такое лірыка? Прывядзіце прыклады з верша А. Глобуса.

Лірыка - «касмічная станцыя», «рытмамі створаная дэкарацыя», «прасветленасць», «акрэсленасць», «мелодыя».

Кожны паэт па-свойму тлумачыць, што такое лірыка, паэзія. Наступнае знаёмства пераканае нас у гэтым. Настаўнік выразна чытае верш Л. Галубовіча «Паэзія». Пасля чытання абмяркоўваюцца пытанні:

· Спадабаўся табе гэты верш ці не?

· Растлумач, чаму.

· Пра што гэты верш?

· Чаму ты так думаеш?

· Які настрой выклікае (ці можа выклікаць) гэты верш?

· Чаму менавіта такі настрой?

Прапанаваныя пытанні дазваляюць высветліць, як дзеці ўяўляюць мастацкі вобраз, створаны паэтам у вершы.

Потым паўторна чытаюць верш самі вучні.

· Настрой у вершы ўсюды аднолькавы ці мяняецца?

· Чаму ты так думаеш?

· Назаві галоўныя словы, якія выражаюць настрой у тэксце?

. ♦ Чаму ты так думаеш?

Загадка паэзіі звязана з таямніцай слова. Леанід Галубовіч у вершы «Паэзія» падбірае дакладныя, выразныя словы, якімі характарызуе сутнасць паэзіі. Словы ў мастацкім творы, вершы не заўсёды тоесныя словам паўсядзённай мовы. У літаратурным творы слова трапляе ў кантэкст, асаблівую сістэму слоў, дзе кожнае з іх не існуе адасоблена, а звязана з астатнімі мноствам граматычных, сінтаксічных, сэнсавых, стылістычных сувязяў. У паэтычным кантэксце слова на​бывае асаблівую выразнасць, становіцца ёмістым, сціслым, канцэнтраваным, шматзначным. Так утвараюцца тропы - словы, выразы ў пераносным, вобразным сэнсе. Рускі пісьменнік У. Салаухін сказаў: «Эпітэты - адзенне слоў». А С. Я. Маршак параўнаў паэта з чарадзеем: «Як Папялушка, апранутая ў сукенку, падораную феяй, простае звычайнае слова пераўтвараецца ў руках паэта».

Эстэтычная рэакцыя на яркае, вобразнае паэтычнае слова адна з якасцей развітага, «таленавітага» чытача. Таму пры аналізе вершаў трэба навучыць дзяцей вылучаць такія словы і задумвацца над іх шматзначнасцю. Для аналізу верша «Паэзія» варта звярнуцца да пытанняў падручніка ( с. 67).

♦ Чаму паэзія – гэта боль, быль, рай, жаль, жар, сум, суд, бой?

Настаўнік прапануе вучням прывесці прыклады вядомых вершаў, дзе гэтыя якасці паэзіі выступаюць асабліва наглядна. Можна прапанаваць карткі з вершамі на розныя тэмы, а вучні выберуць, які верш адпавядае азначэнню, дадзенаму аўтарам.

Картка 1.

Алег Лойка
У матчын дзень

Сем гадоў

не страчаеш,

Сем гадоў

не праводзіш, 
Кветкамі ціхага суму 
На магіле ўзыходзіш.

Стаўлю ля іх данічкі
Пад векавечны Шлях Млечны:

Сыплюцца ціха ў іх анічкі

Ў жніўні, трагічным мне вечна.

Картка 2.

Генадзь Бураўкін 

* * *

Словы жудасна паміраюць, 
Патухаюць, як светлякі. 
Забываюць іх, не паўтараюць 
I газеты, і языкі. Толькі недзе

ў далёкай вёсцы 
3 плёску рэк і шуму лясоў 
Узляцяць,

як забытыя вёсны, 
Салаўямі на сто галасоў. 
I ажно перахопіць дыханне, 
Як у словах дошучых 

зноў

Затрапеча чыёсьці каханне,

Запульсуе густая кроў.
Ды цяжкім, раўнадушным нарогам

Іх завальвае час і быт.

I здаецца, не словы ​​–

народы

Адыходзяць моўчкі ў нябыт. 
Немата ім сціскае грудзі, 
Заціхае самотны ўздых... 
Людзі! Людзі!

Ну што ж вы, людзі. 
Не ратуеце, родных,

іх?..

Картка 3.

Рыгор Барадулін
Маналог зямлі
На схіле двухтысячагоддзя
Я нямая, стэрылізаваная, 
Я забітая хімі-
катамі,
Я асушаная, паралізаваная, 
Са знявечанымі саваннамі, 
3 сухарэчышчамі сукаватымі. 
Я раблюся такой стэрыльнаю –

Ні лічынкі, 
Ні чарвяка.

Нада мной цішыня магільная –

Ані жаўранка, 
Ні крука,

На якім мог адчай павешацца. 
Чорны крук 
У блакіту ў сцяне 
Быў, ды выпаў. 
I вусцішна мне –

Ні калгасніца, 
Ні памешчыца!

Картка 4.

Адам Русак 
Толькі з табою

Толькі з табою мне хочацца быць, 
Толькі з табою.

Радасць і гора, і шчасце дзяліць 
Толькі з табою. 
Ранняй часінай к табе я лячу, 
Позняй парою,

Толькі к табе прыхіліцца хачу 
Сэрцам, душою.

Выйсці у поле, дзе нівы шумяць 
Там, над ракою, 
Першую зорку на небе спаткаць 
Толькі з табою.

Гэтак не страшны цяжкія пуці 
Будуць з табою, 
Гэтак ісці неразлучна ў жыцці Толькі з табою.

Картка 5.

Генадзь Бураўкін 
* * *

Што паробіш,

калі ціхманы

Я ніколі не быў змалі. 
Не чакаю нябеснай манны 
I вяду баі на зямлі. 
Новых ворагаў нажываю, 
Хоць палае ў правым баку 
Рана даўняя нажавая, 
Нібы вогнішча на скразняку. 
Не з капрону і не з жалеза, 
Нервы тонкія і ў мяне. 
А ўсё роўна наперад лезу, 
Каб у вочы плюнуць мане. 
I хаця па спіне мне вухалі, 
Каб навекі зваліць на дол, 
Я ўзнмаўся

хапаючы вуснамі.
Колкі вецер,

як валідол.

I, о божа, як я быў рады 
(Маім ворагам і няўцям), 
Калі чыстае зерне праўды

Хоць адно,

прыносіў людзям…
Картка 6.

Еўдакія Лось
Лірыка ліпеня
Упала з гнязда птушаня —

лірыка ліпеня...

Падняўся грыбнік да дня -

лірыка ліпеня.

Капешкамі луг прарос -

лірыка ліпеня.

Самы белы строй у бяроз -

лірыка ліпеня.

Самы цяжкі лёт у пчалы -

лірыка ліпеня.

Самы чысты мёд на сталы -

лірыка ліпеня!..

Будзе час канчаткова праверыць, 
што зялёная песня прапета?
Картка 7.

Максім Багдановіч

Непагодаю маёвай
Падаюць вішняў цвяты, і разносіць іх

вецер халодны;

Снегам у чорную гразь падаюць вішняў цвяты.

Плачце, галіны, лісты! Загубілі вятры

цвет ваш родны, -

Не к чаму болей вам жыць. Плачце,

галіны, лісты!

У кожным вершы свая тэма, ідэя, пачуцці. Падзеі, якія адбываюцца вакол нас штодзённа, робяць на паэта моцнае ўражанне, выклікаюць у яго душы асаблівы водгук, усплеск пачуццяў. Таму ў вершах усё неяк перабольшана, узмоцнена. Паэт таму і можа аказаць на нас уздзеянне сваёй творчасцю, бо пачуцці, перажытыя намі, зведаў у шмат разоў мацней.

Галоўная асаблівасць лірыкі (паэзіі) заключаецца ў тым, што яна «засяроджана перш за ўсё на адлюстраванні ўнутранага свету чалавека»
, а гэта і адрознівае яе ад эпічных і драматычных твораў. Паэзія перадае ўражанні, роздум, перажыванні, настроі, думкі і пачуцці, якія ўзніклі ў душы паэта пад уплывам жыццёвых абставін. Таму ў вершах паказваецца і боль (вершы А. Лойкі «У матчын дзень», Г. Бураўкіна «Словы жудасна паміраюць...»), і суд (вершы Р. Барадуліна «Маналог зямлі», П. Панчанкі «Сармацкае кадзіла»), і бой (верш Г. Бураўкіна «Што паробіш...»), і каханне (верш А. Русака «Толькі з табою»), і сум (верш М. Багдановіча «Непагодаю маёвай»), і радасць (верш Е. Лось «Лірыка ліпеня»).

Наступны этап работы з вершам — разгляд пытанняў 3-6 (падручнік, с. 67).

Завяршыць  работу  над   вершам   Л. Галубовіча «Паэзія» варта выразным чытаннем. Алошняе чытанне верша ўроку павінна быць асабліва яркім, запамінальным, каб у вучняў засталося ад яго цэласнае ўражанне.

Мэта чытання - перадаць пачуцці, якія ўсхвалявалі паэта - узнёсласць, гонар, а таксама шматтэмнасць і шматзначнасць паэтычнага радка.
Леанід Галубовіч
Паэзія

Ты – боль, паэзія. Ты – быль.

Твае суровыя законы

Не для забаў, не для гульбы,

А пошук ісціны да скону.

Ты – рай, паэзія. Ты – рой
Адвечных дум, дзе мы згараем.
І толькі геніі парой

Жылі часова гэтым раем.

Ты – жаль, паэзія. Ты – жар.

Я па тваім хаджу вуголлі…

Чыя не прагнула душа

Твайго зныволення і волі?

Ты – сум, паэзія. Ты – суд
І мрояў нашых і здзяйсненняў.

Хай душы шчырыя нясуць

Высокі лад тваіх памкненняў!

Ты – яд, паэзія. Ты – сад
З адзіным яблыкам спакусным.

На ім – каторы год падрад!

Мае збалела смягнуць вусны.

Ты – боль, паэзія. Ты – бой.

Ты – праўда непрыступнай вежы.

Я – праведнік і грэшнік твой.

Пусці мяне ў тваё бязмежжа.

Падагульненнем урока могуць быць высновы аб тым, што ўяўляе сабой паэзія, лірыка. У вершах Л. Галубовіча «Паэзія» і А. Глобуса «Лірыка» гучыць агульная думка пра шматтэмнасць вершаваных радкоў і яскравыя хвіліны жыцця, калі гэтыя радкі ўзнікаюць, пачуццёвасць і мілагучнасць вершаў, іх значэнне ў жыцці кожнага чалавека.
Настаўнік зверне ўвагу вучняў на тое, што вельмі часта слова “лірыка” ўжываецца як сінонім “паэзіі”. У чым адрозненне гэтых паняццяў? Разабрацца ў гэтым дапаможа схема.

Варта назнаёміць вучняў з азначэннямі лірыкі і паэзіі у «Паэтычным слоўніку» В. Рагойшы.

Лірыка (ад грэч. - той, хто спявае пад гукі ліры; музычны; хвалюючы) — адзін з трох родаў літаратуры, які адлюстроўвае рэчаіснасць праз суб'ектыўнае выяўленне пачуццяў, перажыванняў аўтара. Прадметам адлюстравання ў лірыцы з'яўляецца менавіта духоўнае жыццё чалавека, свет яго ідэй і пачуццяў.

Паэзія (ад грэч. – творчасць) — адзін з асноўных відаў мастацтва слова, эмацыянальна-вобразная вершаваная творчасць. Паэзіі ўласцівыя перш за ўсё павышаная эмацыянальнасць, ужыванне разнастайных сінтаксічных канструкцый, сродкаў мастацкай выразнасці, музычны пачатак.
Роля паэзіі ў жыцці чалавека. Паэзія выконвае шэраг функцый:

1) эстэтычную (задавальняе патрэбу чалавека ў прыгожым, выклікае перажыванне, фарміруе густ і ідэал);
2) выхаваўчую (удзельнічае ў грамадска-палітычным і маральна-этычным выхаванні чалавека, дапамагае фарміраваць светапогляд);
3) пазнавальную (фіксуе найтанчэйшыя душэўныя зрухі);

4) камунікатыўную (наладжвае духоўны кантакт паміж паэтам і чытачом).
Паводле выказванця В. Традзьякоўскага, «тварэнне, домысел і перайманне ёсць душа паэзіі, але верш ёсць мова яе. Паэзія ёсць унутранае ў тых трох, а верш толькі вонкавае».

Дамашняе заданне. Падрыхтаваць выразнае чытанне верша Л. Галубовіча «Паэзія» або вывучыць на памяць верш на свой густ (успомніць, якія вершы вывучаліся на ўроках беларускай літаратуры ў 5-6-м класах) і даць разгорнуты адказ на пытанне пра ролю паэзіі ў жыцці чалавека.













Паэзія (асобасна вершаваныя эпічныя творы)


Вершаваны раман


паэма








Лірыка (можна карыстацца празаічнай мовай


Лірычная проза


Верш у прозе і інш.)





Лірычная паэзія


Грамадзянская


Філасофская


Любоўная


пейзажная

